
Abstract. The article discusses the opportunities and ways of developing 

problems in secondary schools today is that students are not fluent in their 

Annotasiya. Məqalədə ibtidai sinif şagirdlərinin nitqinin inkişaf et-
dirilməsinin imkan və yollarından bəhs olunur. Qeyd edilir ki, bu gün 
ümumtəhsil məktəblərində yaranan problemlərdən biri şagirdlərin Azər-
baycan dilində səlis danışa bilməmələridir. Şagirdlər düşüncələrini ya-
zılı şəkildə ifadə etməkdə çətinlik çəkir, çoxsaylı səhvlərə yol verirlər. 
Həmçinin qeyd olunur ki, yazılı nitqin inkişaf etdirilməsi şagirdlərin bə-
dii yaradıcılığına da müsbət təsir göstərir. Müəlliflərin fikrincə, müəllim 
şagirdlərin yazılı nitqini inkişaf etdirmək istiqamətində o zaman müsbət 
nəticələr əldə edə bilər ki, öz fənninin tədrisi metodikasından səmərəli 
şəkildə istifadə etməyi bacarsın.

Giriş hissə / Introduction

Şagird şəxsiyyətini səciyyələndirən əsas amillərdən biri onun öz fikirlərini 
ifadə etmək bacarığı, yəni nitqidir. İnsanın intellekti və bilik səviyyəsi, mədə-
niyyəti onun nitqində təzahür edir. Nitqi formalaşdırmaq, inkişaf etdirmək, şa-
girdlərə düzgün və savadlı danışıq mədəniyyəti aşılamaq ümumtəhsil məktəbinin 
başlıca vəzifəsidir. Bu gün təhsil sahəsində aparılan islahatlar, yeni təlim texno-
logiyalarının tətbiqi, strategiyalardan irəli gələn hədəflər ibtidai təhsilin qarşısına 
həlli vacib olan problemlər çıxarmışdır. Şagirdlərə məntiqi və yaradıcı təfəkkü-
rün elementlərini başa salmaq, onlarda təlimin məzmun xətləri üzrə (dinləyib-an-
lama – danışma, oxu, yazı və dil qaydaları) bacarıq və vərdişlər formalaşdırmaq 
əsas məsələlərdəndir. Müəllim təlim prosesində əmin olmalıdır ki, şagird müşa-
hidə etdiyi şəkil, əşya, hadisə əsasında hekayə qurub, istənilən şəraitdə fikrini 
müstəqil ifadə edə bilir və danışarkən nitq etiketlərindən yerli-yerində istifadə 
etməyi bacarır; mətnin hissələri arasında məna əlaqələrini müəyyənləşdirə bilir, 
əməli və yaradıcı yazılar yazarkən öyrəndiyi dil qaydalarından düzgün istifadə 
edir.

Əsas hissə / Main Part

Etiraf etməliyik ki, bu gün məktəblərdə yaranan ən böyük problemlərdən biri 
nitq problemi – şagirdlərin Azərbaycan dilində səlis danışa bilməmələridir. Belə 
ki, şagirdlərin əksəriyyəti fikrini sərbəst söyləyə bilmir, dərs danışarkən müvafiq 
sözləri tapmaqda çətinlik çəkirlər. Müəyyən qədər nitq qabiliyyəti olan şagirdlər 
də fikirlərini çox sadə cümlələrlə ifadə edirlər. Eyni vəziyyət inşa yazılarında da 
müşahidə olunur. Şagirdlər düşündüklərini yazılı ifadə etməkdə əziyyət çəkir, 
nəticədə çoxsaylı  üslub səhvlərinə yol verirlər. 

“Bu gün təhsilin qarşısında duran mühüm vəzifələrdən biri də şagirdlərin 
qazandıqları biliklərin təcrübədə əhəmiyyətini dərk etmələridir. Şagirdlərə ibti-
dai siniflərdən etibarən elə şərait yaradılmalıdır ki, onlar fikirlərini yoldaşları ilə 
nə üçün bölüşdüklərini, onun mahiyyətini, əhəmiyyətini dərk etsinlər” [Cəfəro-       
va N., 2016]. On bir il təhsil alan şagird qəzetdə dərc etdirmək üçün kiçik həcmli 
bir məqalə yaza bilmirsə, ictimai tədbirlərdə fikrini çatdırmaqda çətinlik çəkir-
sə, bunun səbəbi ibtidai siniflərdən başlayaraq Azərbaycan dili dərslərinin, bu 
dərslərdə nitq inkişafı üzrə aparılan işlərin aşağı səviyyədə olması ilə bağlıdır. 
İbtidai siniflərdən başlayaraq dərsliklərdə olan mətnlər təhlil edilməli, mətndə-
ki əsas fikir yazılı və şifahi şəkildə ifadə olunmalıdır. Ən kiçik həcmli yazı işi 
üzərində işləyərkən belə şagirdlərdə sərbəst düşüncə formalaşdırılmalı, onların 
lüğət ehtiyatı, ünsiyyət bacarıqları zənginləşdirilməlidir. Bu istiqamətdə əsas iş 

yaradıcı yazıların – esse, ifadə və inşaların üzərinə düşür. Bu zaman şagirdlərin 
hər hansı bir mövzu ətrafında istək və arzularına, fikirlərinə müəllim tərəfindən 
istiqamət verilməli və bu istiqamətlərin nəticəsi yazıda öz ifadəsini tapmalıdır. 
Azərbaycan dili fənninin əsas prinsiplərindən biri nitq inkişafı olduğundan ibtidai 
siniflərdən başlayaraq, şagirdlərin şifahi və yazılı ədəbi nitq vərdişlərini inkişaf 
etdirmək müəllimin əsas vəzifəsi olmaqla diqqət mərkəzinə çəkilməlidir. İstər 
ibtidai, istərsə də yuxarı sinif şagirdlərinin yazılı və şifahi nitq mədəniyyətinin 
aşağı səviyyədə olmasının səbəbi müəllimlərin şagirdlərlə nitq inkişafı ilə bağlı 
apardıqları işlərin olan çatışmazlıqların nəticəsidir.

“Müəllim Azərbaycan dili dərslərini o zaman səmərəli təşkil edə bilər ki, 
öyrədəcəyi dil bölməsinin qarşısında qoyulan məqsədi dəqiq müəyyənləş-
dirə, nəzəri və praktik materiallar arasında qarşılıqlı əlaqəni təmin edə bilsin”                        
[Kərimov Y.Ş., 2013]. Azərbaycan dili fənninin tədrisinin əsas prinsiplərindən 
biri nitq inkişafı olduğundan bütün dil bölmələrinə bu prizmadan yanaşılır və 
hər bir dil normasının öyrədilməsindən konkret nəticələr gözlənilir. Belə ki, dilin 
müxtəlif  bölmələrinə dair tək-tək faktlar, fonetik-qrammatik hadisələr fonunda 
verilən biliklər vahid məqsədə xidmət etməlidir. Şagirdlərdə dilə həssas münasi-
bət oyatmalı, onların yazılı və şifahi nitq vərdişlərini inkişaf etdirməklə Azərbay-
can dilinin sistemli şəkildə öyrədilməsinə zəmin yaradılmalıdır.

Azərbaycan ədəbi dili xalqımızın söz ustaları – yazıçılar, şairlər, publisist, 
tənqidçi, alim və ictimai xadimlər tərəfindən uzun illər boyu işlənilmiş, cilalan-
mışdır. Azərbaycan dilinin üstünlüyü zəngin söz ehtiyatlarına, rəngarəng bədii 
təsvir və ifadə vasitələrinə malik olmasında və ahəngdarlığındadır. Dilimizin 
qrammatik qaydalarını və zənginliyini qoruyub saxlamaq vəzifəsi müəllimlərin 
qarşısına çox böyük tələblər qoyur. Şagirdlərin savad səviyyəsinin ümumi vəziy-
yəti, onun şifahi və yazılı nitq mədəniyyətinin hazırkı səviyyəsi narahatlıq doğur-
maya bilməz. Məktəblərdə aparılan inşa yazıların nəticəsinə əsaslanaraq belə qə-
naətə gəlmək olar ki, şagirdlərimizin bir çoxunun  yazılı və şifahi nitq bacarıqları 
qənaətbəxş deyil. Bu vaxta qədər nitq inkişafı üzrə məktəblərdə keçirilən dərslər,  
aparılan məşğələlər gözlənilən nəticələri verməmişdir. Bəzi müəllimlərimiz şa-
girdlərin nitqindəki üslub xətalarını aradan qaldırmağı diqqət  mərkəzinə çəkmir-
lər. Bununla belə, əksər müəllimlərimiz şagirdlərin yüksək savada yiyələnmə-
sinə və nitq mədəniyyətinə sahib olmasına çalışırlar. Azərbaycan dili tədrisinin 
yaxşılaşdırılması məqsədi ilə ustad müəllimlərin iş təcrübələrinin yayılması üçün 
məktəblərimizdə olan imkanlardan istifadə etmək məqsədəuyğun olardı. 

Müşahidələrə əsaslanaraq demək olar ki,  Azərbaycan dili dərslərində başlıca 
nöqsanlar ondan ibarətdir ki, qrammatik qaydalar əsasında verilən nəzəri bilik-
lər şagirdlərin savadlı yazıya, şifahi və yazılı nitq vərdişlərinə yiyələnmələrinə 
az kömək edir. Dil qaydalarını izah edərkən onların yazılı və şifahi nitqdə tət-

biqi nümunələrini əyani surətdə şagirdlərə göstərmək lazımdır. Eyni zamanda, 
şagirdlərin məntiqi təfəkkürünü inkişaf etdirmək üçün qrammatik qaydalardan 
çox istifadə olunmalıdır. Şagirdlərin şifahi cavablarında da nitq mədəniyyətinə 
yüksək tələblə yanaşılmalıdır. Onların cavabları həm mahiyyət etibarı ilə, həm də 
ifadə formasına görə düzgün olmalıdır. Cavab verən şagirdin orfoepik normalara, 
məntiqi vurğuya, nitqin ifadəliliyinə riayət etməsinə də diqqət yetirmək vacibdur. 
Bununla belə, müəllim şagirdlərin inşa yazılarına, müxtəlif növlü yaradıcı işləri 
yerinə yetirmələrinə yönəldilən tapşırıqlara üstünlük verməlidir.

İnşa və ifadə yazı qaydalarını şagirdlərə izah edərkən onlara yazdıqları işin 
savadlı və səliqəli yerinə yetirilməsi ilə yanaşı, öz yazılarının yoxlanılmasını da 
öyrətmək lazımdır. Şagirdlərdə yüksək savad və nitq mədəniyyəti formalaşdır-
maq pedaqoji kollektivin hər bir üzvünün əsas vəzifələrindən biridir. Bu işə rəh-
bərlik edib istiqamət vermək isə məktəb rəhbərlərinin və Azərbaycan dili müəl-
limlərinin vəzifə borcudur.

Şagirdlərin rabitəli nitqini inkişaf etdirmək və onlara fikirlərini konkret ifadə 
etməyi öyrətməyin yolları hansılardır və bu məqsədlə müəllim hansı istiqamət-
lərdə iş aparmalıdır?

“Rabitəli nitqin inkişafı dedikdə, birinci növbədə, şagirdin öz fikrini səlis, 
aydın, ardıcıl, yığcam və təsirli şəkildə ifadə etməsi nəzərdə tutulur. Şagird əv-
vəlcə ifadə edəcəyi fikri yaxşı mənimsəməli, sonra isə onu dil qaydaları cəhətdən 
doğru ifadə etməlidir. Demək, rabitəli nitq hər bir məzmunun özünəmüvafiq for-
ma ilə ifadə edilməsindən ibarətdir” [Əhmədov B., 1971]. Təcrübələr göstərir ki, 
Azərbaycan dili dərslərində nitqin inkişafı və yığcamlığı ilə əlaqədar şagirdlərlə 
aşağıdakı istiqamətlərdə iş aparmaq mümkün və faydalıdır:

● nitqin əhəmiyyəti və inkişaf etdirilməsi yolları haqqında şagirdlərə müva-
fiq məlumatların verilməsi, müəyyən izahat işlərinin aparılması;

● nitqi yığcam ifadə etməyə dair analoji nümunələrlə tanışlıq;
● nitqin yığcamlaşdırılması ilə əlaqədar praktik çalışmalar üzərində müstəqil 

işlərin təşkili və s.
Bəs nitqi necə yığcam ifadə etmək  mümkündür? 
Nitqi yığcam ifadə etmək  üçün əvvəlcə dəqiqləşdirmə və aydınlaşdırma üzrə 

işlər aparılır:
● fikrin izahında artıq təfsilata yol verməmək, konkretliyi gözləmək;
● danışıq zamanı təsvir faktlarını (tərkiblərlə ifadə edilən fikirləri) mümkün 

qədər ümumiləşdirici sözlərlə ifadə etmək;
● fikri yığcam ifadə etmək zəruriyyəti ortaya çıxdıqda obrazlı ifadələrin, mə-

cazların ifadə etdiyi mənaları konkret sözlə vermək;
● ardıcıl iki sadə cümlədəki fikirləri birləşdirib, bir sadə cümlə şəklində iş-

lətmək;

● cümlənin xəbəri şəxsi aydın ifadə etdikdə nitqdə şəxs əvəzliyi ilə ifadə 
olunmuş mübtədanı işlətmək;

● fikrin tərzini bildirən birləşmələri onların semantik sinonimləri ilə əvəz 
etmək;

● fikrin ifadəsində əlavələri ixtisar etmək;
● nitqdə ara sözlər və cümlələri işlətmək;
● eyni mənanı ifadə edən həmcins sinonim olan ifadələrdən birini işlətmək 

[Əhmədov B., 2007].
Məktəbdə Azərbaycan dili müəlliminin fəaliyyəti onun şagirdlərinin nitq 

mədəniyyətinin səviyyəsi ilə ölçülür, ona görə də Azərbaycan dili və ədəbiyyat 
dərslərində əsas diqqət şagirdlərin nitq vərdişlərinə, onun inkişafına yönəldilir. 
Düzgün ədəbi tələffüz normalarına əməl edilməsi şifahi nitqin anlaşılma və təsir 
dərəcəsini artırır. Bu işlər, eyni zamanda şifahi rabitəli nitq üçün zəmin hazırlayır. 
Sözlər, ifadələr məqamında işlədildikdə daha düzgün və təsirli olur. Ona görə də 
nitq üslubları ilə bağlı aparılan işlərin rabitəli nitqin inkişafında rolu böyükdür.

Üslubiyyat üçün məqama görə sözün, ifadələrin, cümlələrin xüsusi əhəmiy-
yəti vardır. Cümlələr və ifadələr yalnız məqamına müvafiq seçildikdə üslub 
baxımdan düzgün hesab edilir. Bu nöqteyi-nəzərdən dil üslublarının şərti bölgü-
sünün böyük praktik əhəmiyyəti var.

Şifahi nitq insan cəmiyyəti ilə bir vaxtda yaranmışdır. Yazılı nitq isə cəmiyyə-
tin müəyyən inkişaf mərhələsində meydana çıxmışdır. Rabitəli nitqin inkişafında 
müstəsna rolu olan yaradıcı yazılardan əvvəl şifahi söhbətlər aparmaq, şagirdləri 
danışdırmaq, onların  “dilini açmaq” çox faydalıdır. Məsələn, müəllim şagirdləri 
ekskursiyaya aparır və bu ekskursiya haqqında inşa yazdırmaq qərarına gəlir. Bu 
məqsədlə müəllim uşaqların ekskursiyada nələrə diqqət yetirməli olacaqlarını, 
inşada nə barədə yazacaqları barədə söhbət aparır. Şagirdlər əvvəlcə gördüklərini 
şifahi şəkildə müəllimə danışır, müəllim onların nitqindəki nöqsanları təshih edir, 
bundan sonra yazı işi aparılır.

Rabitəli nitqin inkişafında yazılı rabitəli nitq mühüm rol oynayır. Şifahi nitqlə 
yazılı nitq bir-biri ilə sıx əlaqəlidir. Ümumiyyətlə, rabitəli nitqin inkişafı üzrə iş 
şifahi və yazılı nitqdə geniş təşəkkül tapmışdır. Yazılı nitqin inkişafı birbaşa şifa-
hi nitqin inkişafindan asılıdır.

Yazılı nitqin inkişaf etdirilməsi şagirdlərin bədii yaradıcılığına da müsbət tə-
sir göstərir. Onlar öz fikirlərini qurduqları cümlələrdə aydın və dolğun şəkildə 
ifadə edirlər. Cümləni təşkil edən sözlər, mürəkkəb cümlələri təşkil edən sadə 
cümlələr, ayrı-ayrı bitmiş cümlələr, abzaslar arasında müəyyən məzmun əlaqələri 
var və həmin əlaqələr xüsusi qrammatik formaların köməyi ilə ifadə olunur.

Mətnin həcmi artdıqca əvvəlki cümlələrlə sonrakı cümlələr arasında əlaqə 
tədricən zəifləyir, lakin cümlələr arasındakı əlaqələr nə məzmunca, nə də formaca 

bir-birini təkrar etmir. İnşa yazı nitq inkişafı üzrə işin ən yüksək formasıdır. İnşa 
yazı üzərində iş çox çətin və mürəkkəb bir proses olmaqla, müəllimdən gərgin 
əmək tələb edir. İbtidai siniflərdə inşalar, əsasən, öyrədici xarakterli olur. Oxun-
muş mətn, əşyanın təsviri, seriyalı və süjetli şəkillər üzrə, təcrübə, müşahidə, 
gəzinti, ekskursiya, şagirdin şəxsi həyat təcrübəsi, oyun və əyləncələr əsasında 
yazdırılır. Belə müstəqil yazılar şagirdlərin şifahi nitqini, yaradıcı fəaliyyətini, ət-
raf aləmlə tanışlığını, dünyagörüşünün inkişafını, ümumi inkişafını təkmilləşdi-
rir. İnşa yazı sahəsində mükəmməl vərdişlər o zaman yarana bilər ki, nitq inkişafı 
haqqında yuxarıda deyilənlərə tam əməl olunsun.

İnşa yazı yaradıcı iş olub, şagirdin müstəqilliyini, fəallığını, aludəçiliyini, 
mövzuya öz şəxsi münasibətini, düşüncələrini ifadə etməsini tələb edir. “İnşa 
yazı şagirddə emosiyaları, əqli müstəqilliyi fəallaşdırır. Onlarda düşünmək, gör-
düklərini qiymətləndirmək və sistemləşdirmək, müşahidəçiliyi inkişaf etdirmək, 
səbəb-nəticə əlaqələrini tapmaq, tutuşdurmaq və müqayisə etmək, nəticə çıxar-
maq qabiliyyətlərini inkişaf etdirir” [Cəfərova N., 2016].

İnşa yazıda şagird yeni hekayə yaradır. Bu zaman işin xarakteri onun diqqə-
tini və marağını fəallaşdırır. O, hələ hekayənin necə alınacağını bilmir. İş başa 
çatdıqda isə yaradıcılıq bacarıqlarına görə sevinir.

İbtidai siniflərdə inşaların ardıcıllığına, vaxtaşırı aparılmasına, mövzu müxtə-
lifliyinə fikir verilmədikdə, ciddi sistem gözlənilmədikdə şagird bir pillədən digə-
rinə keçərkən çətinliklərlə qarşılaşır, inamla irəliləyə bilmir. Ona görə də hər bir 
sonrakı iş əvvəlkinə əsaslanmalı, məzmun və formaca onu inkişaf etdirməlidir.

Təcrübələr göstərir ki, inşa yazılarının aparılması prosesində şagirdlər mü-
şahidə aparmaq, gördükləri faktların içərisindən yazacaqları hekayə üçün lazım 
olan məlumatları seçib ayırmaq, həyat həqiqətlərini, faktları, əlamətləri müvafiq 
sözlərlə, sadə şəkildə, lakin qrammatik qaydalara əməl etməklə düzgün yazmaq 
bacarıqlarına yiyələnirlər. Bir sözlə, seçilmiş mövzu üzrə məlumat toplamaq, hə-
min məlumatı ardıcıllıqla, plan üzrə, orfoqrafik cəhətdən savadlı yazmaq bacarığı 
əldə edirlər.

İbtidai sinif şagirdlərinə inşa yazmaq vərdişlərinin aşılanmasında müşahi-
dələr mühüm rol oynayır. Müşahidə məqsədyönlü əqli prosesdir. Məntiqi təfək-
kür müşahidədən başlayır. Klassik rus pedaqoqu K.D.Uşinski yazırdı: “Əgər 
müəllim uşağın ağlının inkişafından şikayətlənirsə, onun müşahidə qabiliyyətini 
məşq etdirməlidir. Uşaqlara müşahidə etməyi öyrətmək, onların qəlbini mümkün 
qədər tam, düzgün, aydın obrazlarla zənginləşdirmək lazımdır, çünki bu obrazlar 
sonra onların zehni proseslərinin elementləri olur” [Uşinski K. D., 1974].

Müşahidələr, gəzinti və ekskursiyalar müəllimin rəhbərliyi ilə, eyni zaman-
da şagirdlərin özləri tərəfindən, müstəqil aparılır. İstər kollektiv, istərsə də fərdi 
müşahidə prosesində müəllimin əsas vəzifəsi şagirdə ətraf aləm üzərində şüurlu 

müşahidə aparmağı, onlara “görməyi” öyrətməkdir. Bu prosesdə şagirdlərin zeh-
ni, yaddaşı düzgün təsəvvürlərlə zənginləşir.

Nitq mədəniyyəti, onun üslub cəhətdən düzgünlüyü şagirdin lüğət ehtiyatının 
həcmindən, keyfiyyətindən və ondan nə dərəcədə istifadə edə bilmək bacarığın-
dan asılıdır. Şagirdlərin yazı işlərinin təhlili göstərir ki, bəzən onlar fikirlərini 
ifadə etmək üçün söz tapa bilmir, mənanı dəqiq ifadə etmək üçün sinonimlər cər-
gəsindən müvafiq sözü seçməkdə çətinlik çəkirlər. Ona görə də inşa yazıya leksik 
hazırlıq son dərəcə vacibdir. İnşaya leksik hazırlıq müxtəlif məntiqi çalışmalar, 
sözlərin çoxmənalılığı, söz yaradıcılığı, omonimlər, sinonimlər, antonimlər və s. 
üzrə işin aparılmasını, həmçinin lüğət üzrə tematik işin təşkilini tələb edir.

İbtidai siniflərdə lüğət üzrə tematik iş inşaya hazırlıq sahəsində mühüm rol 
oynayır. İnşalar yalnız şagirdlərin ümumi nitq inkişafının deyil, həm də savadlı 
yazı vərdişlərinin tətbiqi vasitəsidir. İnşa üzərində işin düzgün qurulduğu siniflər-
də şagirdlərin orfoqrafik savadlılığı da yüksək olur. Onlar yazılışı çətin olan söz-
ləri işlətməkdən, mürəkkəb qrammatik qaydaları tətbiq etməkdən çəkinmirlər.

Müəllim Azərbaycan dili dərslərində şagirdlərin yazılı nitqini inkişaf etdirmək 
sahəsində qarşıya qoyduğu tələbləri o zaman müvəffəqiyyətlə yerinə yetirə bilər 
ki, öz fənninin tədrisi metodikasından səmərəli şəkildə istifadə etməyi bacarsın.

Nəticə \ Conclusion

Təcrübələrə əsaslanaraq belə nəticəyə gəlirik ki, şagirdlərin yazılı nitqinin 
inkişaf etdirilməsində Azərbaycan dili dərslərinin rolu böyükdür. Bu iş, eyni za-
manda şagirdlərin bədii yaradıcılığına da müsbət təsir göstərir. Onlar qurduqları 
cümlələrdə öz fikirlərini aydın və dolğun şəkildə ifadə edirlər. 

Kurikulum proqramının tələblərinə görə, təhsil sistemi şəxsiyyətyönümlü ol-
malı, şagirdlər müstəqil düşüncəyə, nitq bacarıqlarına malik olmalıdırlar. Şagird-
lərin hərtərəfli mədəniyyətə yiyələnmələrində onların nitqi böyük rol oynayır. 
Şəxsiyyəti formalaşdırmaq, inkişaf etdirmək ümumtəhsil məktəblərinin başlıca 
vəzifəsidir. Təhsil sahəsində aparılan islahatlar, yeni təlim texnologiyalarının tət-
biqi, strategiyalardan irəli gələn hədəflər ibtidai təhsilin qarşısına həlli vacib olan 
problemlər qoymuşdur. Şagirdlərə məntiqi və yaradıcı təfəkkürün elementləri-
ni mənimsətmək, onlarda təlimin məzmun xətləri üzrə bacarıq və vərdişlər for-
malaşdırmaq əsas məsələlərdəndir. Şagird dil dərslərində müşahidə etdiyi şəkil, 
əşya, hadisə əsasında hekayə qurub, istənilən şəraitdə müstəqil çıxış edə bilməli 
və danışarkən nitq etiketlərindən yerli-yerində istifadə etməyi bacarmalıdır.

Məqalənin aktuallığı. Azərbaycanda şagirdlərin yazılı və şifahi nitq mə-
dəniyyətinin aşağı səviyyədə olması problemi bu gün də aktualdır. Bu problem 
məktəblərdə şagirdlərin nitqinin inkişaf etdirilməsi ilə əlaqədar aparılan işlərdə 

olan çatışmazlıqlarla əlaqələndirilir. Ümumtəhsil məktəbləri qarşısında qoyulan 
tələblərdən biri şagirdlərin şifahi və yazılı nitq bacarıqlarının formalaşdırılmasıdır.

Məqalənin elmi yeniliyi. Məqalənin elmi yeniliyi şagirdlərin səlis danışa 
bilmələri üçün onların nitqinin inkişaf etdirilməsi yollarının konkret göstərilmə-
sidir. Uşaqlarda nitq mədəniyyətini, təfəkkürü, bədii yaradıcılıq qabiliyyətlərini 
və dünyagörüşünü inkişaf etdirməkdə Azərbaycan dili dərslərində aparılan inşa 
və ifadə yazıların rolu müstəsna əhəmiyyətə malikdir.

Məqalənin praktik əhəmiyyəti. Ümumtəhsil məktəblərinin müəllimləri 
məqalədə göstərilən yollardan istifadə etməklə şagirdlərin nitqini inkişaf etdir-
mək istiqamətində müsbət nəticələr əldə edər, öz dərslərində sadalanan imkan 
və yolları tətbiq edə bilərlər. Pedaqoji profilli ali məktəb və kollec tələbələri də 
məqalədən məlumat mənbəyi kimi istifadə edə bilərlər.

